Соңгы звонок.
“Без инде зур үстек –
Бишенчегә үк күчтек”.
(IV  сыйныф укучылары чыгышы).
Җыр: ”Укытучыма”.
Укытучы: Кадерле укучылар!. Әле кайчан гына сез мәктәпкә барырга әзерләнеп йөри идегез. Күлмәк, сумкаларыгызны әллә ничә тапкыр барладыгыз. 1 сентябрь кайчан җитә дип әти-әниләрегезне аптыратып бетердегез. Һәм ниһаять беренче уңышлар, беренче билгеләр. Әлифба сезне белем иленә алып керде. Сез бик күп һөнәрләргә өйрәндегез. Менә сезнең бу хезмәтләрегез шул көннәрнең ничек узуын хәтергә төшерә. Шатлыкларны, кайгыларны бергә уртаклашып сез беренче “башлангыч” баскычына уңышлы гына атлап мендегез. Шушы көннәрнең ничек узуын хәтергә төшерик әле. 
Җыр: ”Өйрәтәләр мәктәпләрдә”.

Кыңгырау: Кадерле дуслар! Мин сезне иң беренче дәрескә дәштем. Ул матур иртәдә минем яңгыравык тавышымны сез йотылып тыңладыгыз. Аннары, укытучы апагызга ияреп, чиста, якты класска кердегез. Дөрес утырырга, китап –дәфтәрләрне ничек куярга өйрәндегез. Белем иленә сәяхәт әлифбадан башланды. 

1 укучы. Бүгенгедәй күз алдымда тора 

                Очар коштай йөргән чакларым,

                Сумка тотып белем алырга дип

                Борма сукмак буйлап атлавым.

2  укучы. Дәфтәрләр, китаплар барлыйсың,

                 Яңа көч, яңа дәрт йөрәктә.

                 Син инде уйнарга бармыйсың, -
                 Кыңгырау чакыра мәктәпкә.

3 укучы. Исемдә алтын сукмакка 

                Тәүге аяк баскан көнем 

                Тәүге башлап мәктәп ишеген

                Үрелеп ачкан көнем.

        Укытучым, шундый назлап  

        Карадың күзләремә.

        Сүнмәслек зур дәфтәр салдың

        Бәләкәй йөрәгемә.

                Син җитәкләп мендең мине

                Тауларның биегенә,

                Алып киттең далаларга,

                Диңгезләр киңлегенә.

4 укучы. Өйрәттегез безне бик тырышып

                Бөтен нәрсәләрне үтәргә.

                Авыр булды сезгә укытучым

                Безнең өйрәнгәнне көтәргә.
                Башлангыч сыйныфта укытып

                Чын кеше иттегез безне

                Шат күңел, якты йөз белән

                Килдек без мәктәпкә һәр көзне.

5 укучы. Елмаеп каршы чыктыгыз

                  Башлап мәктәпкә килгәч.

                  Оялып башларны идек 

                 Апабыз, сезне күргәч.

                 Кулга-кул тотынышып 
                 Белем иленә киттек,

                 Ял җитсә, апа сезне 

                 Шундый сагынып көттек.

                 Бар көчегезне салдыгыз

                 Безгә белем бирүдә,

                 Йөрәкләрне яуладыгыз

                 Яраттык бер күрүдә.  

               Сезнең сөйкемле йөзегез
                 Сакланыр күңелләрдә,

                 Ә белемнәр ярдәм итәр

                 Гел югары үрләргә.

                 Без телибез бүген сезгә

                 Шатлыкның иң олысын,

                 Кайда гына барсагыз да

                 Юлларыгыз гел уңсын.

Җыр: “Класс җитәкчесе”.
Кыңгырау: Килеп җитте тәнәфес, тәнәфес,

                     Көтеп алган тәнәфес.

                     Биеп алыйк,

                     Җырлап алыйк,

                     Уйнап калыйк әйдәгез.

Татар халык биюе.

1 укучы. Укытучым!

                 Олылык, гадилек, тыйнаклык –
                 Сездәге иң матур сыйфатлар

                Сезне һәркемгә сөйкемле күрсәткән

                Тагын бер бик күркәм сыйфат бар.

                Сез хезмәт сөясез

                Өлкән дус, киңәшче

                Һәс сердәш буларак 

                Кадерле миңа сез.

2 укучы. Без “башлангыч” сыйныф баскычын уңышлы гына атлап, 5 нче сыйныфка күчәбез. Кеше күңелендә иң изге хатирәләр булып гомерең буе онытмыйча сакланган көннәр, вакыйгалар бар. Ул изге хатирәләр мәктәп еллары белән бәйле. Укытучы белән бергә безнең иң бәхетле еллар – сабыйлык, үсмер чаклар уза. Башлангыч класста укыган чорда без бик күп һөнәрләргә өйрәндек. Биергә, җырларга яратабыз. Төрле спектакль һәм кичәләр үткәрдек. Спорт өлкәсендә дә уңышларыбыз күп булды. Болар өчен без башлангыч сыйныфта укыткан укытучыларыбыз Люция апага, Мәрьям апага, Нурсинә апага, Инзилә апага, Фазыл хәзрәт һәм Марс абыйларга үзебезнең рәхмәтебезне җиткерәбез.

Җыр: “Гөлләрем” (чәчәкләр тапшырыла).

Укытучы: Кадерле укучыларым! Хәзерге заманда бары тик укыган, яхшы белемле кешеләр генә нәрсәгә булса да ирешә ала. Белем үрләренең беренче баскычын уңышлы гына тәмамладыгыз. Шатлыкларыбыз,кайгыларыбыз уртак булды. Алдагы көннәрегез гел шатлыклы, туачак таңнарыгыз аяз һәм тыныч булсын! Тырышып укыгыз, сәламәт булыгыз.  
Балага.
Кешеләрне ярат, әйбәт гадәтле бул

Сабыйларны кыерсытма – әдәпле бул!

Ихтирам ит олыларны, кечеләрне

Яшьтән өйрән яратырга кешеләрне!

       Очрашканда исәнләш син  - телең калмас, 

       Сәламеңне алмаса тик надан алмас

       Ата – ана хакын хакла – тел тидермә,

       Тыңлаучан бул, каршы әйтеп җан көйдермә.

Олыларның бик тә фарыз күңелен күрмәк,

Ярдәм итеп өйләренә барып йөрмәк

Тәртибең дә, укуың да булса үрнәк

Үзеңә дә килер шулчак кадер – хөрмәт.

Җыр: “Без дөнья балалары”.

3 укучы. Рәмис абый, безгә карагач

                  Сиңа бик кызыктыр

                  Без нинди кечкенә –
                  Ә син нинди зур.

4 укучы. Без укыдык бары “Әлифбаны”

                  Ә син инде томнар укыйсың.

                 “Бар иде бит шундый чаклар”, - диеп,
                  Безгә карап авыр сулыйсың.

5 укучы. “Сезнең кебек чакта” – дигән булып

                   Мыскыл иткән булып сөйлисең.

                   Без беләбез: сиздермәскә теләп,

                   Балачакны бездән көнлисең.

1укучы. “Әйдә, узышабыз”, - диеп,

                 Шаярткалап аласың.

                 Беренче килүеңә

               Сабыйдай шатланасың.

2 укучы. Бакчаларда шомырт, сирень,

                  Күпме чәчәкләрнең төрләре!

                  Сине көтә төрле юллар,

                  Көтә, сине, тормыш үрләре.

3 укучы. Менә монда мәктәп бусагасы - 
                  Юл башы бу алгы көннәргә.
                  Безгә әле шунда тукталырга,
                  Сиңа инде ерак китәргә.    
4 укучы. Ил киң безнең һәм бөек ул.

                  Бәхет тә күп анда, китап та.

                  Укыгыз сез, эзләнегез

                  Хезмәт сөю, яхшы уку –

                  Шул сиңа теләгебез.

5 укучы. Рәмис абый, син ничек берүзең бер класста укыдың? Сөйләшергә, киңәшергә, шаярырга бер сабакташың да булмасын әле. Бу бит батырлык. Бүген без сиңа”Батырлык өчен” медале тапшырабыз (медаль тапшырыла).

Рәмис (9 нчы сыйныф укучысы):
               Булды инде төрле чаклар.
               Башны ташка орыр чаклар

               Хәзер менә карарсыз

               Барысын да аңларсыз.
“Рәмиснең бер көне”. (сценарий).
7,00  (Будильник шалтырый. Рәмис йокы бүлмәсеннән чыга. Чәчләр тырпайган, йокысы туймаган. Үзе ашыга – ашыга киенә).

Рәмис: Бу будильник башка кереп шалтыраган кебек (көзгегә карый). Абау, кем бу минем каршымда? Коточкыч, күз астында шәмәхә түгәрәкләр, ә чәчләр төрлесе – төрле якка карап торалар. Шулай инде ул төне буе видик карасаң. Ашап торырга вакыт юк. Әни дә уятмаган ичмасам.

7,30 Рәмис: О сәгать сигезенче ярты җитте. Мәктәпкә барасы бар. Нинди дәресләр керә соң әле безгә бүген? Беренче – биология, икенче – география, өченче – химия, дүртенче – рус әдәбияты бугай, бишенче – оныттым инде. Мәктәпкә баргач белермен анысын. Аның расписаниесе дә үзгәреп тора бит. Кайтып киткәндә карамаганмын. Гөлия апа өч дәрестән керә. Башлар бетә икән.

7,45  (Мәктәп. Рәмис сөрткеч тотып йөгерә, бәрелә яза).

Укытучы: Рәмис, бәреп егасың бит инде. Кая болай чабасың?

Рәмис: Апа, гафу итегез. Менә быел гына 240 нчы көн инде такта сөртәм. Берүзем булгач көн саен, дәрес саен сөртәм. Ичмасам башка класс кызлары шефлыкка да алмадылар, такта сөртешер иделәр.

Укытучы: Аңлыйм инде мин синең хәлеңне, Рәмис. Бар инде, бар хәзер звонок була.

8,00  (Рәмиснең кулында биология китабы. Расписаниене карый, укый).

Рәмис: ДНК ның һәр җебе полимер, полимерның мономерлары нуклеотидлар. Нуклеотид – өч матдәнең: азотлы нигез, углевод һәм фосфат кислотасы калдыкларыннан торган  химик кушылма. “Уф, алла, моны ничек истә калдырырга соң? (Укытучы керә)

8,45  (Звонок. Укытучы чыга. Рәмис такта чүпрәген тотып чаба. Расписание янына килә).

Алмаз: (8 класс малае). Рәмис, әйдә теннис уйнарга.

Рәмис: Кая  ди ул. Тагын Гөлия апа керә. Географиядән карта эләсе бар. 
9,55  (География дәресе башлана. Чыгалар).

Рәмис:  Уф, котылдым бугай бусыннан да. Гөлия апа сорамады. Укымаганны белгәндер инде (расписаниене карый). Тагын Гөлия апа. Химия керә (китабын алып чыга). Метан, этан, пропан, бутан. Кем генә уйлап чыгарды микән боларны? Баш катыргыч. Башны ташка орсаң да юк, керми башка. Кичәге видик кына башта. 
10,40  (звонок,укытучы керә. Химия дәресе,чыгалар).

Рәмис: Уф, наконец – то ашарга. Бүген иртән ашамыйча чыгып чапкан идем. Эчтә бүреләр улый. (Рәмис расписание янына килә. “Алгебра!” дип укый.

Динара: (8 класс кызы). Рәмис, бүген Айгөл апа юк бит.

Рәмис: Ура! Өй эшен тотып та карамаган идем. Әле мөстәкыйль эш була дигән иде. Ичмасам күчерер кеше дә юк бит, берүзем булгач җайсыз икән (расписаниене карый). Ә хәзер рус әдәбияты керә дә, аннан соң алгебра урынына физкультура куйганнар. Менә монысы шәп! Көне буена бер шатлыклы хәбәр. Аннары өйгә, тагын видик карарга.

11,50  (Звонок, рус әдәбияты. Керәләр, чыгалар).

Укытучы: Иртәгә икесен дә язып киләсең! “2” ле куймый тордым.

Рәмис: Тагын сочинение язарга бирделәр. Әле алдагысы да язылмаган. Ярар әни язып бирер әле.

12,45 Рәмис: Ура, физкультура дәресе. Берүземә бер сәгать физкультура дәресе. Туйганчы йөгер, сикер... (Укытучы керә).
Укытучы: Рәмис, син ел буена бик күп грамота, диплом алдың (барысын да укып күрсәтә). Шушы уңышларың өчен мин сиңа ял бирәм.
Рәмис: У – ра! Рәхмәт, абый! Сез минем өчен бик яхшы класс җитәкчесе булдыгыз. Минем уңышларым ул, сезнең дә уңыш. 
          Мин гөлләрнең күңелегез кебек иң нурлысын

          Сезгә бирер идем.

          Шигырьләрнең, сүзләрегез кебек иң җылысын

          Сезгә бирер идем.

          Укытучым минем!

          Яхшылыкны һич онытмый күңелем! (класс җитәкчесенә чәчәк тапшырыла).

Җыр: “Укытучыма” (4 нче класс кызлары башкара).

Рәмис: Әле кичә генә кебек әнием мине зур чәчәк бәйләме, яңа портфель тоттырып, кулымнан җитәкләп, мәктәп бусагасына алып килгән иде. Ул минем беренче укытучым да булды. Бу шигырь юлларын сезгә багышлыйм беренче укытучым!

                Ак кәгазьдәй сабый күңеленә

                Язмышларны башлап яздыгыз,

                Өмет тулы күпме күзләргә сез

                Яшәү чаткылары салдыгыз.

Кай арада 9 ел узып та китте.

               И, мәктәбем, синдә үтте

               балачак, үсмер чагым...

               Синең кебек изге мәктәп

               бармы соң җирдә тагын?

Сөекле мәктәбем, мине 9 ел буена укыткан укытучыларым, сезне һич кенә дә хәтеремнән чыгармамын. Мине бер укучыны укыту сезгә дә җиңел булмагандыр, аның уңайсыз яклары да бар бит. Фән нигезләренә тирәнтен төшендергән укытучыларым сезгә күңелемдәге иң изге хисләремне белгертәм, сезгә җан тынычлыгы, гаилә бәхете, хезмәт уңышлары телим.

    Көмеш кыңгырауның соңгы чыңы хәтердән тиз генә җуелмас, сөекле мәктәбемә илтүче эзем дә суынмас.

Җыр: “Саубуллашу вальсы”.

Рәмис: Алыгыз сез бүләк итеп

               Шушы чәчәкләрнең бәйләмен.

               Шат авазларга күмелсен

               Һәр елны сөекле мәктәбем!

Укытучы: Кадерле укучыларым! 4 ел буе мин сезнең белән бергә булдым. 5 нче класста сезне төрле фәннәр, төрле укытучылар көтә. Тырыш, тәртипле, үзара дус булдыгыз. Нинди генә һөнәрләргә өйрәнмәдек. Югары класста да минем йөземә кызыллык китермәссез дип ышанып калам. Бу сезнең югары класстагы класс җитәкчесеннән дә тора. Мин сездән бик канәгать. Минем ярдәм кирәк булса сорарсыз, миңа сезнең ярдәм кирәк булса сез ярдәм итәрсез. Укытучылар өчен язылган “Алтын кодекста” мондый юллар бар “киләчәктә бу балаларның бүтән укытучылары, синең бүтән укучыларың булачак”. Менә шуңа ияләнәсе була. Аны да шулай яратыгыз.
    Рәмис! Сиңа имтиханнарыңны уңышлы бирүеңне телибез. Үзеңә дөрес юлны табып, укуыңны дәвам ит. Дусларың күп булсын! Укыган мәктәбеңне, укытучыларны онытма!                                               

